
ENTI RREGULLATOR I ENERGJISË 

BORDI 

VENDIM 

Nr. 276, Datë 25.09.2026 

MBI 

PEZULLIMIN E PROCEDURËS ADMINISTRATIVE PËR KËRKESËN E 

SHOQËRISË “SPV BLUE 2” SH.P.K. PËR MODIFIKIMIN E LICENCËS NË 

VEPRIMTARINË E PRODHIMIT TË ENERGJISË ELEKTRIKE NGA 

CENTRALI FOTOVOLTAIK ME KAPACITET TË INSTALUAR 50 MW 

Në mbështetje të neneve 16, dhe 136, pika 2, të ligjit nr. 59/2026 “Për sektorin e energjisë 

elektrike”; nenit 66, pika 1, të ligjit nr. 44/2015 “Kodi i Procedurave Administrative i 

Republikës së Shqipërisë”; nenit 14, pika 10, të Rregullores për procedurat dhe afatet për 

dhënien, modifikimin, transferimin, rinovimin, njohjen dhe heqjen e licencave në sektorin e 

energjisë elektrike, të miratuar me vendimin e bordit të Entit Rregullator të Energjisë (ERE) 

nr. 109, datë 29.06.2016, e ndryshuar; si dhe nenit 15, të Rregullores për organizimin, 

funksionimin dhe procedurat e ERE-s, miratuar me vendimin e bordit të ERE-s nr. 96, datë 

17.06.2016; Bordi i ERE-s, në mbledhjen e tij të datës 25.09.2026, mbasi shqyrtoi relacionin 

me nr. 2037/15 prot., datë 23.09.2026, të Drejtorisë së Licencimit, Autorizimeve dhe Garancisë 

së Origjinës, “Mbi kërkesën e shoqërisë “SPV Blue 2” shpk për modifikimin e licencës në 

veprimtarinë e prodhimit të energjisë elektrike nga centrali fotovoltaik me kapacitet të 

instaluar 50 MW”,  

Konstatoi se:  

- Shoqëria “SPV Blue 2” sh.p.k. është licencuar me vendimin e bordit të ERE-s nr. 296 datë 

30.12.2024, për prodhimin e energjisë elektrike nga centrali fotovoltaik me kapacitet të 

instaluar 50 MW. 

- Me shkresat e protokolluara në ERE me nr. 2037/1 prot., datë 09.07.2026 dhe nr. 2038/1 

prot., datë 13.07.2026, shoqëria ka paraqitur kërkesën për modifikimin e Aneksit A të 

licencës së saj, me qëllim pasqyrimin e rritjes së kapacitetit të instaluar të centralit nga 50 

MW në 100 MW, të miratuar me VKM-në nr. 499, datë 19.06.2026, e po ashtu, përfshirjen 

në Aneksin A të licencës të sistemit të depozitimit të energjisë (BESS) me kapacitet të 

instaluar 200 MW.  

- Bordi i ERE-s me vendimin nr. 203, datë 21.07.2026, vendosi të fillojë procedurën për 

modifikimin e licencës së shoqërisë për prodhimin e energjisë elektrike. 

- ERE botoi njoftimin në median e shkruar për fillimin e kësaj procedure (në datat 

23.07.2026 dhe 24.07.2026) dhe në përfundim të afatit të pritjes së komenteve apo 

objeksioneve nga të tretët (data 21.08.2026), nuk rezultoi të ketë të tilla. Njoftimi për 

fillimin e procedurës u botua edhe në rrjetet sociale dhe në faqen zyrtare të internetit të 

ERE-s. 

- Për këtë procedurë janë njoftuar përkatësisht Agjencia Kombëtare e Mjedisit (AKM) dhe 

Operatori i Sistemit të Transmetimit (OST) sh.a. me shkresën nr. 2037/5 prot., datë 

30.07.2026, e po ashtu dhe Ministria e Infrastrukturës dhe Energjisë (MIE) me shkresat nr. 

2234 prot., datë 27.07.2026 dhe nr. 2037/7 prot., datë 21.08.2026.  

- Me shkresën nr. 2037/4 prot., datë 30.07.2026, ERE ka njoftuar shoqërinë për fillimin e 

procedurës për modifikimin e licencës së saj, si dhe i ka bërë me dije në lidhje me 

dokumentacionin/informacionin i cili ka ende nevojë për tu plotësuar. 

- Në vijim të korrespondencës së zhvilluar dhe pas shqyrtimit të relacionit me nr. 2037/10 

prot., datë 27.08.2026, në mbledhjen e Bordit të datës 28.08.2026, u la detyrë që të bëhen 

verifikime dhe/ose komunikime të mëtejshme në lidhje me dokumentacionin mjedisor. 

- Në lidhje me dokumentacionin mjedisor të depozituar pranë ERE-s, shoqëria “SPV Blue 

2” sh.p.k. ka paraqitur Vendimin për VNM Paraprake nr. 76, datë 11.07.2023, për projektin 

“Park fotovoltaik Blue 2”, me kapacitet 100 MW, si dhe shkresën e AKM-së nr. 7588/2 

prot., datë 22.07.2025, lidhur me vlefshmërinë e këtij vendimi. Duke qenë se, pas qëndrimit 

të AKM-së të datës 22.07.2025, kapaciteti i centralit është rritur nga 50 MW në 100 MW, 

nëpërmjet VKM-së nr. 499, datë 19.06.2026 dhe Amendimit të Kontratës nr. 7314 rep., nr. 

2540 kol., datë 24.07.2026, me shkresën 2037/11 prot., datë 03.09.2026, ERE i është 

drejtuar shoqërisë duke i kërkuar, ndër të tjera, qëndrimin aktual të AKM-së lidhur me 

vlefshmërinë e VNM-së Paraprake nr. 76, datë 11.07.2023. 

- Në përgjigje, shoqëria me e-mailet e protokolluara në ERE me nr. 2037/12 prot., datë 

14.09.2026 dhe nr. 2037/13 prot., datë 17.09.2026, ka kërkuar më shumë kohë për 

depozitimin e dokumentacionit të kërkuar.  

- Më pas, me e-mailin e protokolluar në ERE me nr. 2037/14 prot., datë 22.09.2026, shoqëria 

ka bërë me dije se ka kërkuar rikonfirmimin e VNM-së Paraprake nr. 76, datë 11.07.2023 

nga ana e AKM-së nëpërmjet shkresës së saj Nr_SB2_2026_0812, datë 28.08.2026, të cilën 

e ka depozituar dhe në ERE.  

Argumentimi Ligjor 

- Në nenin 66, pika 1, të ligjit nr. 44/2015 “Kodi i Procedurave Administrative i Republikës 

së Shqipërisë” parashikohet pezullimi i procedurës administrative kur zgjidhja e një 

çështjeje ligjore të pavarur, për të cilën është kompetent një gjykatë ose organ tjetër, përbën 

parakusht për zgjidhjen e procedurës. Po ashtu, neni 14, pika 10, i “Rregullores për 

procedurat dhe afatet për dhënien, modifikimin, transferimin, rinovimin, njohjen dhe 

heqjen e licencave në sektorin e energjisë elektrike”, miratuar me vendimin e bordit të 

ERE-s nr. 109, datë 29.06.2016, e ndryshuar, parashikon se bordi i ERE-s, rast pas rasti, 

pas fillimit të procedurës, mund të vendosë pezullimin e vendimmarrjes së tij. 

- Për sa më sipër, referuar parashikimeve të kuadrit ligjor dhe nënligjor në fuqi, vlerësohet 

se marrja e qëndrimit të AKM-së lidhur me vlefshmërinë dhe vijimin e efekteve juridike të 

Vendimit për VNM Paraprake nr. 76, datë 11.07.2023, përbën një çështje që lidhet 

drejtpërdrejt me përmbushjen e kërkesave ligjore dhe mjedisore në kuadër të modifikimit 

të licencës pranë ERE-s. Në këtë kuptim, në zbatim të nenit 66 të Kodit të Procedurave 

Administrative, kjo çështje vlerësohet si çështje paraprake, pasi zgjidhja e saj përbën 

parakusht për marrjen e një vendimi përfundimtar mbi kërkesën për modifikimin e licencës, 

ndërkohë që ajo është e pavarur nga kjo procedurë dhe zgjidhja e saj i përket kompetencës 

së AKM-së dhe jo ERE-s. 

- Në këto kushte, vlerësohet i nevojshëm pezullimi i procedurës administrative të 

modifikimit të licencës së shoqërisë “SPV Blue 2” sh.p.k. në veprimtarinë e prodhimit të 

energjisë elektrike, për rritjen e kapacitetit të instaluar nga 50 MW në 100 MW, deri në 

depozitimin pranë ERE-s të qëndrimit përkatës të AKM-së mbi vlefshmërinë e Vendimit 

për VNM Paraprake nr. 76, datë 11.07.2023, apo nëse shoqëria duhet të pajiset me leje, 

miratim ose akte të tjera mjedisore të nevojshme sipas legjislacionit në fuqi. 

- Me administrimin e këtij qëndrimi do të konsiderohet se ka përfunduar shkaku që ka sjellë 

pezullimin e procedurës dhe për rrjedhojë, procedura administrative do të rifillojë dhe do 

të vijojë shqyrtimi i kërkesës së shoqërisë “SPV Blue 2” sh.p.k. për modifikimin e licencës, 

në përputhje me kuadrin ligjor dhe rregullator në fuqi. 

Për gjithë sa më sipër, bordi i ERE-s,  

Vendosi: 

1. Të pezullojë procedurën administrative për modifikimin e licencës së shoqërisë “SPV Blue 

2” sh.p.k. në veprimtarinë e prodhimit të energjisë elektrike, dhënë me vendimin e bordit 

të ERE-s nr. 203, datë 21.07.2026, për prodhimin e energjisë elektrike nga centrali 

fotovoltaik, me kapacitet të instaluar 50 MW.  

2. Pezullimi do të zgjasë deri në administrimin nga ERE të qëndrimit të Agjencisë Kombëtare 

të Mjedisit mbi vlefshmërinë e lejes/lejeve mjedisore të shoqërisë “SPV Blue 2” sh.p.k. 

3. Me administrimin e qëndrimit të AKM-së, sipas përcaktimeve në pikën 2, procedura 

administrative rifillon dhe vijon shqyrtimi i kërkesës së shoqërisë “SPV Blue 2” sh.p.k. për 

modifikimin e licencës. 

4. Drejtoria e Licencimit, Autorizimeve dhe Garancisë së Origjinës, të njoftojë shoqërinë 

“SPV Blue 2” sh.p.k., Ministrinë e Infrastrukturës dhe Energjisë dhe Agjencinë Kombëtare 

të Mjedisit, për vendimin e bordit të ERE-s. 

 

Ky vendim hyn në fuqi menjëherë. 

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike nga 

data e marrjes dijeni të vendimit, rishikimin e vendimit të bordit në rast se ka siguruar prova të 

reja që mund ta çojnë bordin në marrjen e një vendimi të ndryshëm nga i mëparshmi apo për 

gabime materiale të konstatuara. Për këtë vendim mund të bëhet ankim në Gjykatën 

Administrative Tiranë, brenda 45 ditëve kalendarike nga dita e publikimit në Fletoren Zyrtare. 

Paraqitja e ankimit nuk pezullon vlefshmërinë e vendimit, përveçse kur gjykata vendos ndryshe 

në përputhje me legjislacionin në fuqi. 

Ky vendim botohet në Fletoren Zyrtare. 

 

 KRYETARI 

                                                                                                               Petrit AHMETI 

